                                                      Ҡурай моңо.

- Һаумыһығыҙ, ҡәҙерле ҡунаҡтар!
- Хәйерле көн хөрмәтле дуҫтар!
- Бөгөн беҙ яҡташтары күңелендә яҡты нур булып һаҡланған, фиҙаҡәр хеҙмәте, ырамлы эше, талантлы ижады менән милләтебеҙҙең абруйын күтәргән арҙаҡлы шәхестәребеҙҙең береһе – Рамаҙан Ғимран улы Өмөтбаевтың тыуыуына 88 йыл тулыуға арналған китапхана дәресенә йыйылғанбыҙ.Китапхана дәресе “Рамаҙан Өмөтбаев ижадында – Баймаҡ  һәм Баймаҡ кешеләре” тип атала.
- Ҡыҫҡа ғына ғүмер юлын һәр кем үҙенсә үтә, үҙенсә йәшәй. Рамаҙан Ғимран улының бөтә ғүмере – халҡына хеҙмәт итеү өлгөһө булды. Үҙенең йәшәйеше,  булмышы менән, ул ғәзиз халҡым, туған телем тип янып йәшәне. Быйыл, 7 апрель уға 88 йәш тулыр ине.

       Рамаҙан Ғимран улы Өмөтбаев Әбйәлил районының Әлмөхәмәт ауылында 1924 йылда ярлы крәҫтиән ғаиләһендә тыуған. Бала саҡтан ауырлыҡты үҙ елкәһендә татып үҫкән малай, 4-се синыфты тамамлағас , уҡыу өсөн өҫ-баштың юҡлығы арҡаһында уҡырға бара алмай ҡала. Тик октябрь аҙаҡтарында ғына атаһы Ишҡол тигән ауылға алып килеп, Ғәлимйән исемле ағайҙа “Мына ошо малайҙы үҙеңдә ятҡырып, ынйыныр булғансы уҡытаһың, тип ярты өшә тоттороп, ҡалдырып китә. Шулай итеп ул Ишҡол колхоз-йәштәр мәктәбенең 5-се синыфына уҡырға инеп китә. Бына нимә тип яҙа ул үҙенең хәтирәләрендә.

“Атлы башҡорт” китабынан өҙөк уҡырға (6 бит) . 
            Бәләкәйҙән йырларға әүәҫ була Рамаҙан ағай. “Таштуғай” йыры иң яратып йырлаған йыры була шуға икенсе ҡушамат та тағып ҡуялар уға “Таштуғай” тип.
6-сы синыфты бөтөргәс, Әлмөхәмәт МТС-ына директорҙың эш ҡағыҙҙарын күсереп яҙыусы булып эшкә төшә. Тәүге эш хаҡы, 50 тәңкәне алғас, ауыл халҡы “Ана, Ғимрандың балаһы 6-сы синыфты бөтөргәс, өҫтәл артында ҡәләм осо менән аҡса эшләй” – тип һөйләп сығара. 10-сы синыфты тамамлау бәхетенә ирешә ул. Аттестат алыу кисәһенә кейергә кейеме булмағас, йәш егет Баймаҡ тарафына эшкә юллана, торф сығарыуҙа тырышып эшләй.
        1942 йылда үҙе теләп фронтҡа китә. Курск дуғаһындағы алыштарҙа ҡатнаша. 1943 йылда һуғышҡа инеп, икенсе аҙнаһында бомбардировкаға эләгә, ауыр контузия ала, штабта хеҙмәт итә. 1946 йылда демобилизациялана һәм “Сибайзолото” руднигына эшкә керә. Сталин исемендәге старательдәр артеленә счетовод итеп ҡабул итәләр. Тиҙҙән “Сибайзолото” комскомитетының секретары итеп һайлайҙар, 1947 йылда “Магнитогорск тау-металургия институтына ” имтихан тапшырып киске бүлегенә уҡырға инә.
Унан партияның Баймаҡ район комитетына эшкә күсерәләр. Тәүҙә пропаганда һәм агитация бүлегендә инструктор, парткабинет мөдире, унан  1949 йылда пропаганда һәм агитация бүлегенең мөдире итеп үрләтәләр.
1952 йылдың аҙағында Стәрлетамаҡ өлкәһенең яңы асылған “Сталин байрағы” тигән гәзитенә редактор итеп ебәрелә. Өлкә бөтөрөлөү сәбәпле, 1953 йылда Баймаҡ МТС-ның зонаһы буйынса секретарь итеп һайлайҙар. 1954 йылдың июнь башында 2-се секретарь – был турала “Сиҙәм яҙы” тигән иҫтәлектәрендә яҙа, 1956 йылдың ноябренән 1960 йылдың ноябренә тиклем Баймаҡ районында 1-се секретарь булып эшләй.
1960 йылдың ноябрь айында партияның өлкә комитетына партия органдарының мөдире итеп эшкә алалар. Унда 5 йыл эшләгәс, үҙәк комитет эргәһендәге аспирантурала уҡып, экономик фәндәр кандидатлығына диссертация яҡлап, 1967 йылдан 1975 йылға тиклем, Башҡорт АССР-ы министрҙар Советы рәйесе урынбаҫары булып эшләй.
1975 йылдан -1981 йылға тиклем республика кинофикацияһының Дәүләт комитеты рәйесе булып эшләй. Алты тапҡыр Башҡорт АССР-ы Верховный Советына депутат булып һайлана, Мәғәриф отличнигы исеме, Ленин ордены менән наградлана.  Сығышы менән Әбйәлил районынан булған Рамаҙан Ғимран улы  өсөн Баймаҡ яҡтары, Баймаҡ кешеләре ныҡ яҡын һәм ҡәҙерле. 

- Бигерәк тә Баймаҡ үҙенең тәүге мөхәббәте һәм аҙаҡтан тормош юлдашы булып киткән Мөхтәрәмә Таһир ҡыҙын ошонда осратыуы менән тағы ла яҡыныраҡ булып киткәндер. Шулай булмаһа, Бөйөк Ватан һуғышы яугире, егерме ике йәшлек офицер, тәүге тыныс көҙҙө демобилизацияланғас, үҙе әйткәнсә, Мөхтәрәмәнең дүрт йыл буйы яҙған хаттарын “мишауай мешок” ка тултырып, ҡанатлы ҡоштай осоп, яңынан Баймаҡ яҡтарына килеп төшмәҫ ине.   
  Рамаҙан Ғимран улы менән Мөхтәрәмә апай бер-береһен ҡурсалап оҙайлы тормош юлы үттеләр, фани донъянан да бер көндә китеп, Ер-Әсә ҡуйынына бергә инделәр. Күптәр, Таһир менән Зөһрә мөхәббәте булған икән, тип һоҡланыу һәм тетрәнеүҙәрен белдерҙе.

Рамаҙан Ғимран улы Өмөтбаевтың хаҡлы ялға сыҡҡас, иҫ киткес талантлы яҙыусы һәм публицист булып китеүе ,әлбиттә, уның әҫәрҙәренең  тотошлай тормош дөрөҫлөгө менән яҙылыуынан, фәһемле тормош һабаҡтары булыуынан торалыр. Фани донъяла аҙашырлыҡ һуҡмаҡтары ла, текә ҡаялы юлдары ла, утлы ғәрәсәттәре лә, боҙло упҡындары ла булған ифрат бай йөкмәткеле ғүмер кисергән кешенең автобиографик яҙмалары уны танылған, хөрмәт ҡаҙанған ҡәләм оҫтаһы итеп танытты.
Яҙыусының әҫәрҙәре халыҡ араһында киң популярлыҡ яуланы, һәр яңы әҫәрен китап уҡыусыларыбыҙ түҙемһеҙлек һәм ҡыҙыҡһыныу менән көтөп алды. Уларҙы хәҙер ҙә ҡулдан төшөрмәй уҡыйҙар. Хөрмәтле ҡунаҡтар, әйҙәгеҙ яҙыусының әҙәби мираҫына байҡау яһайыҡ.
Китап парады: Ләйсән,Дилара,Розалия,Динә
Үҙенең ҡыҫҡа  ижад ғүмерендә кешеләр яҙмышын, фәһемле ваҡиғалар ағышын, ил рухын һүрәтләгән әҫәрҙәрен ижад итте, ҙур әҙәби мираҫ ҡалдырҙы.Уның тарихты, халыҡтың тормош-көнкүрешен яҡшы белеүе, әҫәрҙәренең халыҡҡа аңлайышлы халыҡсан тел менән яҙылыуы  китаптарының уҡымлығын, әһәмиәтен, баһаһын тағы ла арттыра. Рамаҙан Ғимран улы ижад иткән әҫәрҙәр, күркәм образдар халҡыбыҙҙың рухи донъяһын байытыусы аҫыл гәүһәрҙәр улар. Әйтеп үтеүебеҙсә, Рамаҙан Ғимран улы башҡорт халыҡ йырҙарын яратты, уларҙы үҙе лә оҫта башҡарыусы булды. 
Хәҙер уның яратып башҡарған йырҙарын Мирас фольклор студияһы егеттәре башҡара.
“Һәр кешенең тормош һуҡмағында оло ваҡиға булып, күңелендә ғүмерлеккә уйылып ҡалырлыҡ һынылыш була. Минең өсөн киләсәккә өмөтлө аҙымдар һыҙған был ҡырҡа боролош Баймаҡ районында эш башлау осорона тап килә. Ошо райондың уғата баҫалҡы холоҡло, тәүфиҡ, әҙәп ҡанундарында тәрбиәләнгән, эскерһеҙ эшсән халҡы менән йәшләй генә аралашып йәшәү мине күп нәмәгә өйрәтте”,- тип яҙа Рамаҙан Ғимран улы үҙенең ”Осрашыуҙар, юғалтыуҙар” исемле китабында.

Хөрмәтле ҡунаҡтар, уҡыусылар, бөгөнгө беҙҙең сарабыҙ “Рамаҙан Өмөтбаев ижадында Баймаҡ һәм Баймаҡ кешеләре” тип атала. Рамаҙан Өмөтбаевтың Баймаҡҡа, Баймаҡ кешеләренә арналған әҫәрҙәре байтаҡ. “Осрашыуҙар, юғалтыуҙар” китабына айырыуса туҡталып үтәйек.  Китаптың “Сиҙәмдең тәүге яҙы” исемле бүлегендә КПСС Үҙәк Комитетының 1953 йылғы сентябрь , 1954 йылғы февраль – март  Пленумдары ҡарарҙарын тормошҡа ашырыу буйынса Баймаҡ районында партия-хужалыҡ активының ауыл хужалығын үҫтереү өлкәһендә ойоштороу эштәрен ентекле тасуирлай. Баймаҡ районында намыҫлы хеҙмәттәре менән танылған бик күп шәхестәрҙе үҙҙәренең характеры, бөтә булмыш холоҡ фиғелдәре, һәр береһенә хас темпераменттары, хатта, гел генә ҡуллана торған айырым һүҙҙәре һәм һүҙбәйләнештәре менән сағылдырыуы ошо кешеләрҙең тулы образдарын күҙ алдына баҫтыра.

Мәҫәлән: билдәле колхоз  рәйесе Мырҙаҡаев һәм ул етәкләгән “Ҡыҙыл маяҡ” колхозы кешеләре тураһында яҙылған бүлек бик ҡыҙыҡлы.

(Өҙөк уҡыу- 43-сө бит ) .
Карл Маркс исемендәге колхоз рәйесе Уйылданов, Мырҙаҡаев, “Яңы тормош” колхозы рәйесе Морапталов, “Йылайыр” игенселек совхозы директоры Наҡиев, “Һәүәнәк” совхозы директорҙары Усманов, Ҡадиров кеүек үҙ заманында арыу-талыу белмәй эшләгән ҙур абруйлы хужалыҡ етәкселәре, оҫта ойоштороусылар тураһында яҙып, Рамаҙан Ғимран улы бик хәйерле эш эшләгән.

  Ибраһим Уйылданов тураһындағы хәтирәләрҙе иҫкә төшөрәйек.

                                   (61-се бит).
Халыҡ араһына ынтылыу, уның менән кәңәш итеү, эшен күреү, дәртләндереү йәки етешһеҙлектәрен шелтәләү саралары, шул уҡ ваҡытта кешегә ҡарата ихтирам, ярҙамсыллыҡ, шәхси тыйнаҡлыҡ һәм башҡа матур кешелек сифаттары өсөн үҙ итеп ярата һәм ихтирам итә ине уны баймаҡтар.

“Осрашыуҙар һәм юғалтыуҙар” китабында күренекле шәхес Мөжәүир хәҙрәт һәм уның ғаиләһе тураһында яҙылған. Рамаҙан Өмөтбаев үҙенең әҫәрендә Мөжәүир хәҙрәт тураһында бай мәғлүмәт бирә, уның улы Варис Мөжәүир улы Сиражетдинов һәм уның ғаиләһе тураһында бик ҡыҙыҡлы итеп яҙа.

                                      Өҙөк 129-сы бит .
 “Ысыҡтан эйелә ҡылған” һәм “Һынылыш” әҫәрҙәре бик уҡымлы, сөнки “Ысыҡтан эйелә ҡылған” романының сюжеты беҙҙең Урал аръяғы төбәге өсөн айырыуса ҡатмарлы һәм фажиғәле 1921 йылғы йоттан һуң, граждандар һуғышы яңы ғына тамамланған (1923-1930) осорҙо үҙенә ала. Рамаҙан  Ғимран улы яҙған әҫәрҙәре китап булып сыға башлағас, уларҙы уҡып, бигерәк тә автор менән электән таныш булған кешеләр ныҡ ҡыҙыҡһынды.
     Рус телен өйрәнеү, ул телдә һөйләшә белеү һәр кеше өсөн мотлаҡ, хәҙерге заман кешеһе өсөн изге бурыс. Ләкин рус телен һәйбәт  үҙләштереү менән бергә тыуған телеңде ҡыйырһытырға, кәмһетергә  ярамай, ә киреһенсә ғорурланырға кәрәк. 

Бына ошо хаҡта  Талҡаҫ күле эргәһендә урынлашҡан Березка балалар баҡсаһында булған хәл тураһында сәхнәләштереү ҡарап үтәйек
Тел яҙмышы-ил яҙмышы, ат яҙмышы-ир яҙмышынан айырылғыһыҙ. Рамаҙан Ғимран улы халҡыбыҙға мәңгелек дан килтергән, ил өҫтөнә төшкән ҡайғы-хәсрәтте, яу ҡайтарыуҙағы оло ҡаһарманлыҡтарҙы ир-егеттәр менән уртаҡлашҡан, тәбиғәткә күркәмлек, халыҡҡа йәм биргән башҡорт аты тураһында фәһемле әҫәр  яҙыуы. Үҙе бер мәртәбә  беренселәрҙән булып башҡорт атын һаҡлау һәм яҡлау тураһында оран һалды. 
“Башҡорт аты” исемле очеркында ла яҙыусы Баймаҡты урап үтмәгән. Унда ла Башҡортостандың Рәсәй дәүләтенә үҙ ирке менән ҡушылыуына 400 йыл тулыуын байрам итеү көндәрендә (1957 йылда) “Һаҡмар” колхозының “Квадрат” исемле һары айғыры үҙ йөрөшө менән Баймаҡтан Өфөгә кисләп килеп етеп, иртәгеһенә республика  ипподромында үткәрелгән ҙур ат ярышында беренсе урынды алыуына хайран ҡалып һәм ғорурланып яҙһа, Ҡуянтай тәжрибә хужалығының “Герой” исемле башҡорт тоҡомло  айғырының өйөргә һөжүм  иткән бүреләрҙе эҙәрләп йән-фарман сабып барған сағында йыртҡыстарҙың да һәм үҙенең дә текә ҡаянан осоп һәләк булыу фажиғәһен тасуирлаған.
Рамаҙан Ғимран улының күп кенә әҫәрҙәрендә ат ир-егеттәрҙең борон-борондан иң ышаныслы юлдашы, дуҫы итеп тасуирлана. Халҡыбыҙҙы мәңгелек данға күмгән, ил өҫтөнә төшкән ҡайғы хәсрәтте халыҡ менән бергә уртаҡлашҡан, тәбиғәт күркәмлеге булған, боронғо халыҡ йырҙарында йырланған сысҡанһырт башҡорт юрғаһы” авторҙың әҫәрҙәрендә ҡыҙыл еп булып үтә.
Бөйөк Ватан һуғышы осоронда үҙенең ҡаһарманлығы менән республикабыҙҙы данға күмгән Башҡорт атлы дивизияһына арналған /”Генерал Кусимов”/ документаль повесында булһынмы,1984-93 йылдарҙағы иҫтәлекле ваҡиғалар тураһында яҙылған “Осрашыуҙар. юғалтыуҙар” тигән хикәйәләр һәм очерктар йыйынтығы булһынмы, автор башҡорт аттары ның ғәйрәтлелеген һәр ваҡыт  алғы планға сығарҙы.
Хәҙер яңғыраясаҡ “Ел Ерәнем ерән ” йыры Беҙҙең башҡорт аттарына мәдхиә булһын. Йырҙы башҡара 
Уҙған быуаттың илленсе йылдарында Баймаҡта КПСС райкомында эшләгән осоронда Рамаҙан Өмөтбаев үҙе лә фәҡәт ат менән йөрөгән, сөнки ул заманда райкомда  ғына түгел, өлкә комитетында ла еңел машиналар һирәк булған. Оло быуын вәкилдәренең һөйләүенә ҡарағанда, ул йылдарҙа Өмөтбаевтың туры аты менән ул саҡтағы ҡала советы башҡарма  комитеты рәйесе Лидия Осиповна Лаврекованың кир атынан шәп юртаҡтар булмаған. Ошо йылдарҙа Рамаҙан Ғимран улы тәү башлап район юртаҡтарының  район бәйгеһен ойошторған. Һабантуйҙарҙа ла был бәйгене ҡарарға хатта күрше райондарҙан да килгәндәр икән. Авторҙың ошо китапҡа ингән “Витязь һәм ҡола юрға” тип аталған юмор һәм халыҡсан тел менән яҙылған документаль хикәйәһе шул бәйгеләрҙең береһен сағылдыра ла инде. 
            Рамаҙан Ғимран улының бөтә ғүмере халҡына хеҙмәт итеү өлгөһө булды. Ғәзиз халҡым, тыуған телем, тыуған ерем, Башҡортостаным тип янып йәшәгән арҙаҡлы шәхесебеҙҙең исеме Баймаҡ халҡы күңелендә юйылмаҫ эҙ ҡалдырҙы. Уның тормош юлына, ижадына арналған мәҡәләләр, иҫтәлектәр матбуғат биттәрендә, китаптарҙа донъя күреп тора. “Атлы башҡорт” китабында Вара Бәшәр улы Буранбаевтың “Ысын кеше хаҡында һүҙ”, Әмир Зәкир улы Сәйғәфәровтың “Яҙыусы Өмөтбаев ижадында Баймаҡ һәм баймаҡлылар”, ошо иҫтәлекле дата айҡанлы “Һаҡмар” һәм “Баймакский вестник” гәзитендә Тәфтизән Сабирйән улы Ушановтың иҫтәлектәре баҫылып сыҡты.
         Фани донъяны ҡалдырып киткәндән һуң да, әҙәм балаһы бөтөнләйгә үлмәйҙә. Яҡшы кеше булып китһә, ул туғандары, яҡындары, дуҫ-иштәре, үҙ халҡы күңелендә йәшәүен дауам итә. Бөгөн Рамаҙан Ғимран улын тыуған ерендә оло хөрмәт менән ғорурланып, һағынып иҫләйҙәр икән, тимәк уның ғүмере лә дауам итә тигән һүҙ.
            Рамаҙан Ғимран улы тураһында яҡты иҫтәлек яҡташтары, бергә эшләгән иптәштәре, туғандары хәтерендә һоҡланғыс изге зат, көслө рухлы дәүләт эшмәкәре, намыҫлы, яҡты шәхес булып мәңге һаҡланыр.

            Ошоноң менән Рамаҙан Ғимран улы Өмөтбаевтың тыуыуына 88 йыл тулыуға арналған китапхана дәресе тамам. Барығыҙғала иҫәнлек-һаулыҡ, күңел тыныслығы, аяҙ яҡты көндәр , бәхетле киләсәк теләйбеҙ. Килеүегеҙ өсөн рәхмәт, һау булығыҙ.

